ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И  ПРИЧИНИТЕ ЗА ДОНЕСУВАЊЕ НА ЗАКОНОТ:
Со Закон за изменување и дополнување на законот за пасишта , ќе се создаде правна и применлива основа за објавување и спроведување на јавни огласи за давање на користење на пасишта во државна сопственост , со што ќе се надминат постоечките пречки во применливоста на одредбите од член 7 од Законот за пасишта. 

II. ЦЕЛИ, НАЧЕЛА И ОСНОВНИ РЕШЕНИЈА:
Со овој Закон за изменување и дополнување на законот за пасишта , ќе се создаде правна и применлива основа за уредување на условите, начинот и постапката за давање на користење на пасиштата во државна сопственост . 
Донесување на овој Закон за изменување и дополнување на законот за пасишта , ќе придонесе за зголемување на бројот на склучени договори за користење на пасишта во државна сопственост со кои стопанисува Јавното претпријатие и регулирање на правото за користење на истите .
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ ЗАКОНОТ ВРЗ БУЏЕТОТ И ДРУГИ ФИНАНСИСКИ СРЕДСТВА:
Закон за изменување и дополнување на законот за пасишта , ќе овозможи , склучување поголем број на договори за користење на пасишта во државна сопственост и регулирање на правото на користење на истите . 
Сето ова ќе овозможи поголема наплата на надоместокот за користење на пасишта во државна сопственост со кои стопанисува Јавното претпријатие за пасишта.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДЕЛНИ СУБЈЕКТИ: 
Предлогот на законот за изменување и дополнување на законот за пасишта нема да создаде дополнителни фискални импликации за управување со законот.
ПРЕДЛОГ НА ЗАКОН 

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ПАСИШТА
Член 1
Во Законот за пасиштата (,,Службен весник на Република Македонија ,, бр.3/98, 101/00, 89/08, 154/09, 42/10 и 116/10), членот 7 се менува и гласи:
Јавното претпријатие за пасишта ги дава пасиштата на користење на правни и физички лица (во понатамошниот текст , корисници на пасиштата) по пат на јавен оглас во зависност од капацитетот на пасиштата .
По исклучок  , пасиштата што се наоѓаат во непосредна близина на селско населено место , Јавно претпријатие за пасишта ги дава на користење , согласно Правилникот за утврдување на условите , начинот на управувањето користењето и распределбата на пасиштата во непосредна близина на селско населено место .
Користењето на пасиштата кои се наоѓаат во заштитени подрачја се извршува  во согласност со одредбите од овој Закон и прописите за заштита на природата .
Јавното претпријатие за пасишта ги пропишува условите за начинот на користењето и распределбата на пасиштата што се наоѓаат во непосредна близина на селско населено место , наведно во став 2 од овој член .
Член 2
По членот 7 се додават  четири нови члена 7-а , 7-б , 7-в , 7-г , кои гласат:
Член 7-а

Директорот на Јавното претпријатие за пасишта донесува одлука за распишување на јавен оглас за давање на користење на пасиштата во државна сопственост.
Одлуката ги содржи слениве податоци :
-име, вид и намена на пасиштето што се дава на користење ;
-капацитет на пасиштето што се дава на користење ;
-податоци за местоположбата на пасиштето ; 
-времетраење за кое се дава пасиштето на користење ; 
-рок за поднесување на понуди ;
-вкупна површина во хектари што се дава на користење ;
-висина на надоместокот согласно важечката Тарифа на Јавното претпријатие за пасишта и

- други податоци потребни за спроведување на постапката за доделување на користење на пасиштата.
Постапката за издавање на користење на пасиштата во државна сопственост ја спроведува Комисија составена од седум члена формирана од Директорот на Јавното претпријатие за пасишта, во која два члена се преставници од Јавното претпријатие за пасишта , три члена од Министерството за земјоделство, шумарство и водостопанство , еден претставник на здруженијата од областа на сточарството и еден претставник од Заедницата на единиците на локална самоуправа .
По потреба може да се формираат повеќе Комисии за спроведување на поединечни огласи.
Комисијата го објавува Јавниот оглас ,  во најмалку два дневни весници во Република Македонија , од кои еден од весниците што се издава е на јазикот што го зборуваат најмалку 20% од граѓаните кои зборуваат службен јазик различен од македонскиот јазик.
Јавниот оглас ги содржи следните податоци :
-име, вид и намена на пасиштето што се дава на користење ;
-капацитет на пасиштето што се дава на користење ;
-податоци за местоположбата на пасиштето ; 
-времетраењето за кое се дава пасиштето на користење ; 
-вкупна површина во хектари што се дава на користење ;
-рок за поднесување на понуди ;
-висина на надоместокот согласно важечката Тарифа на Јавното претпријатие за пасишта и

- други податоци потребни за спроведување на постапката за доделување на користење на пасиштата.
Рокот за поднесување на понуди не може да биде пократок од 15 дена и

ниту подолг од 30 дена од денот на објавувањето на јавниот оглас.
Јавното претпријатие за пасишта пропишува Правилник за формата , содржината и придружната документација на образецот за учество на Јавниот Оглас за доделување на користење на пасишта.
Понудите кои не ги исполнуваат условите од овој закон, како и некомплетните и ненавремено доставените понуди на јавниот оглас Комисијата  нема да ги разгледува.
Член 7-б

Право на учество на јавниот оглас имаат домашни физички и правни лица и странски правни лица.
 Лицата од ставот 1 на овој член треба да се регистрирани во единствен регистар на земјоделски стопанства кој се води при Министерството за земјоделство шумарство и водостопанство и да располагаат со добиток. 
Странските правни лица од ставот 1 на овој член, имаат право да учествуваат на јавен оглас доколку имаат регистрирано подружници во Република Македонија.
Право на учество на јавниот оглас немаат лицата кои ги немаат подмирено обврските по основ на претходно склучени договори за користење на пасишта во државна сопственост.
Право на учество немаат правни лица над кои е отворена стечајна или ликвидациона постапка.
Член 7-в

Комисијата врши избор на најповолен понудувач според највисок процент на пополнување на капацитет на огласеното пасиште . 
Член 7-г

Комисијата за спроведувањето на постапката води записник за отварање на понудите, изготвува извештај за евалуација на понудите и е должна во рок од 15 дена по завршување на јавниот оглас да донесе Предлог  за избор на најповолен понудувач до Директорот на Јавното претпријатие  за пасишта. 
Директорот на Јавното претпријатие за пасишта врз основа на Предлогот доснесува Одлука за избор на најповолен понудувач.
По донесувањето на одлуката од став 2 на овој член, во рок од 15 дена  , Јавното претпријатие за пасишта ги известува учесниците по писмен пат за извршениот избор.
Понудувачот кој не е задоволен од извршениот избор по јавниот оглас, во рок од 30 дена од приемот на одлуката може да покрене тужба пред надлежниот Управен суд.
Член 3
Овој закон влегува во сила осмиот ден од денот на објавувањето во “Службен весник на Република Македонија”.
О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ПАСИШТА:
Предлог текстот на Закон за изменување и дополнување на законот за пасишта ,  создава правна и применлива основа за уредување на условите, начинот и постапката за давање на користење на пасиштата во државна сопственост . 
За таа цел, во предложениот текст , дадени се направените измени и дополнувања во членот 7 од  Законот за пасишта , со кои измени и дополнувања се уредува давањето на користење на пасиштата , по пат на јавен оглас ,  во законски применлива постапка . 
Со овие измени и дополнувања на законот за пасишта , ќе се овозможи  регулирање на правото на користење на пасиштата во државна сопственост , кои не се дадени на користење на корисниците на пасиштата и кои досега го немаат регулирано правото на користење на истите .
Со предлог Законот за изменување и дополнување на законот за пасиштата се предвидува и придржување кон законските одредби од областа на животната средина при користење на пасишта во државна сопственост.
При давањето на користење на пасиштата во државна сопственост ќе се има поголема транспарентност, при што Комисијата за спроведување на јавен оглас ќе биде составена од членови од Јавното претпријаие за пасишта, Министерството за земјоделство. шумарство и водостопаснство, претставник од Здружение од областа на сточарство и Здружение на единиците на локална самоуправа.
Консултации по предлог законот за изменување и дополнување на законот за пасишта се извршени со стручна јавност – професори на Факултетот за земјоделство и храна .
Консултации по предлог текстот на законот се извршени со Министерство за финансии, Секретаријат за законодавство, Заменик претседател на Влада на Република Македонија за економски прашања, Агенција за финансиска поддршка во земјоделството и руралниот развој, Управа за јавни приходи, Факултет за земјоделски науки и храна-Скопје, Федерација на фармери, Асоцијацијата на земјоделските задруги во Република Македонија, одржана е јавна расправа на ден 09.10.2012 година по предлог текстот на законот за земјоделски задруги при што забелешките се инкорпорирани во предлогот.
Со член 1 од  Предлог законот изменување и дополнување на законот за пасишта , се регулира начинот на давање на користење на пасиштата во државна сопственост со кои стопанисува Јавното претпријатие за пасишта и се предвидува  придржување кон законските одредби од областа на животната средина при користење на пасишта во државна сопственост.
Со член 2 од Предлог законот изменување и дополнување на законот за пасишта , се дефинира бројот на новите членови кои се додаваат кон постојниот член 7 од Законот за пасишта .

-со член 7-а се дефинира постапката за давање на користење на пасишта во државна сопственост , со утврдување на содржина на Јавниот оглас .

-со член 7-б се дефинира правото на учество на јавниот оглас .

-со член 7-в се дефинира критериум за избор на најповолен понудувач 

-со член 7-г се дефинира постапка на отварање на понудите , евалуација на понудите и Предлог за избор на најповолен понудувач , одлука за ибор на најповолен понудувач , известување на учесниците по писмен пат за извршениот избор  и упатсво за правно средство .
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ:
Предложените одредби на законот за изменување и дополнување на законот за пасишта , го регулира начинот на давање на користење на пасиштата во државна сопственост со кои стопанисува Јавното претпријатие за пасишта и се предвидува  придржување кон законските одредби од областа на животната средина при користење на пасишта во државна сопственост , утврдување на содржина на Јавниот оглас , правото на учество на јавниот оглас , критериум за избор на најповолен понудувач, постапка на отварање на понудите , евалуација на понудите и Предлог за избор на најповолен понудувач , одлука за ибор на најповолен понудувач , известување на учесниците по писмен пат за извршениот избор  и упатсво за правно средство , со што се затвара цел еден процес на давање на користење на пасиштата во државна сопственост.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА:
Во предложениот текст , дадени се направените измени и дополнувања во членот 7 од  Законот за пасишта , со кои измени и дополнувања се уредува давањето на користење на пасиштата , по пат на јавен оглас ,  во законски применлива постапка . 
Со овие измени и дополнувања на законот за пасишта , ќе се овозможи  регулирање на правото на користење на пасиштата во државна сопственост , кои не се дадени на користење на корисниците на пасиштата и кои досега го немаат регулирано правото на користење на истите .
IV. ОДРЕДБИ НА ПОСТОЈНИОТ ТЕКСТ ШТО СЕ МЕНУВААТ И ДОПОЛНУВААТ
Во предлог на Законот за изменување и дополнување на законот за пасишта , во однос на постоечкиот закон за пасишта , се менуваа следниот член 
Член 7
 ,,Јавното претпријатие за пасишта ги дава пасиштата на користење на правни и фазички лица  (во понатамошниот текст; корисници на пасишта) освен пасиштата што се наоѓаат во непосредна близина на селско населено ,место, по пат на јавен оглас во зависност од капацитетот на пасиштата.
Јавниот оглас од ставот 1 од овој член го објавува и спроведува Комисија од пет члена формирана од директорот на Јавното претпријатие за пасишта, во која три члена се од Министерството за земјоделство, шумарство и водостопанство, а два члена од Јавното претпријатие за пасишта.
Јавниот оглас го содржи најмалку следните податоци:
-површина во хектари што дава под закуп,
-максималната површина во хектари што може да ја добие  еден понудувач,
-критериум за избор на најдобар понудувач,
-катастарски податоци содржани во имотниот, односно поседовниот лист,
-службеност и други товари на земјиштето,
-времето на кое се дава,
-состојба во кое се наоѓа пасиштето,
-почетна цена по хектар и 
-рок за поднесување на понудите.
Против одлуката за давање на користење на пасиштата во државна сопственост која ја донесува министерот за земјоделство, шумарство и водостопанство на предлог на Комисијата од ставот 2 на овој член, незадоволниот понудувач има право во рок од 15 дена од денот на приемот на одлуката да поведе управен спор пред надлежниот суд.
При еднакви услови, предност во добивањето на пасиштето на користење има дотогашниот корисник, односно граѓаните кои живеат во тие населени места.
Пасиштата што се наоѓаат во непосредна близина на селско населено место ќе се  користат од одгледувачите на добиток кои живеат во тие селски населени места.
Јавното претпријатие за пасишта утврдува услови за начинот на управувањето, користењето и распределбата на пасиштата од став 3 на овој член, според порационалното и пооптималното користење, катастарска евиденција и потребите на одгледувачите на добиток.
На предлог на Министерството за земјоделство, шумарство и водостопанство, Владата на Република Македонија користењето на пасиштата од став 3 на овој член, може да го пренесе на облиците на организирање на локалната самоуправа на корисниците, односно граѓаните кои живеат во населените места од став 1 на овој член.,,
